
Raghuvansha by Kalidas Chapter 2

రఘువంశం సర్గః  ౨ కాలిదాసకృతమ్

అథ ప్రజానామధిపః  ప్రభాతే  జాయాప్రతిగ్రాహితగన్ధమాల్యామ్    ।
వనాయ పీతప్రతిబద్ధవత్సాం   యశోధనో ధేనుమృషేర్ముమోచ ॥ ౨-౧॥
తస్యాః ఖురన్యాసపవిత్రపాంసుమపాంసులానాం  ధురి కీర్తనీయా ।
మార్గం  మనుష్యేశ్వరధర్మపత్నీ శ్రుతేరివార్థం   స్మృతిరన్వగచ్ఛత్ ॥ ౨-౨॥
నివర్త్య రాజా దయితాం దయాలుస్తాం సౌరభేయీం సురభిర్యశోభిః ।
పయోధరీభూతచతుఃసముద్రాం  జుగోప గోరూపధరామివోర్వీమ్ ॥ ౨-౩॥
వ్రతాయ  తేనానుచరేణ ధేనోర్న్యషేధి శేషోఽప్యనుయాయివర్గః  ।
న చాన్యతస్తస్య శరీరరక్షా స్వవీర్యగుప్తా హి మనోః ప్రసూతిః  ॥ ౨-౪॥
ఆస్వాదవద్భిః కవలైస్తృణానాం   కన్డూయనైర్దంశనివారణైఃశ్చ     ।
అవ్యాహతైః  స్వైరగతైశ్చ   తస్యాః సమ్రాట్  సమారాధనతత్పరోఽభూత్ ॥ ౨-౫॥
స్థితః  స్థితాముచ్చలితః  ప్రయాతాం  నిషేదుషీమాసనబన్ధధీరః  ।
జలాభిలాషీ జలమాదదానాం ఛాయేవ తాం భూపతిరన్వగచ్ఛత్ ॥ ౨-౬॥
స న్యస్తచిహ్నామపి రాజలక్ష్మీం తేజోవిశేషానుమితాం దధాన ।
ఆసీదనావిష్కృతదానరాజిరన్తర్మదావస్థ ఇవ ద్విపేన్ద్రః  ॥ ౨-౭॥
లతాప్రతానోద్గ్రథితైః    స కేశైరధిజ్యధన్వా  విచచార దావమ్ ।
రక్షాపదేశాన్మునిహోమధేనోర్వన్యాన్వినేష్యన్నివ దుష్టసత్త్వాన్  ॥ ౨-౮॥
విసృష్టపార్శ్వానుచరస్య  తస్య పార్శ్వద్రుమాః  పాశభృతా సమస్య ।
ఉదీరయామాసురివోన్మదానామాలోకశబ్దం  వయసాం విరావైః  ॥ ౨-౯॥
మరుత్ప్రయుక్తాశ్చ మరుత్సఖాభం తమర్చ్యమారాదభివర్తమానమ్ ।
అవాకిరన్బాలలతాః ప్రసూనైరాచారలాజైరివ    పౌరకన్యాః ॥ ౨-౧౦॥
ధనుర్భృతోఽప్యస్య దయార్ద్రభావమాఖ్యాతమన్తఃకరణైర్విశఙ్కైః    ।
విలోకయన్త్యో వపురాపురక్ష్ణాం  ప్రకామవిస్తారఫలం  హరిణ్యః ॥ ౨-౧౧॥

స కీచకైర్మారుతపూర్ణరన్ధ్రైః    కూజద్భిరాపాదితవంశకృత్యమ్ ।
శుశ్రావ  కుఞ్జేషు  యశః స్వముచ్చైరుద్గీయమానం   వనదేవతాభిః ॥ ౨-౧౨॥
పృక్తస్తుషారైర్గిరినిర్ఝరాణమనోకహాకమ్పితపుష్పగన్ధీ    ।
తమాతపక్లాన్తమనాతపత్రమాచారపూతం    పవనో నిషేవే ॥ ౨-౧౩॥
శశామ వృష్ట్యాపి  వినా దవాగ్నిరాసీద్విశేషా ఫలపుష్పవృద్ధిః  ।
ఊనం న సత్త్వేష్వధికో బబాధే తస్మిన్వనం గోప్తరి గాహమానే ॥ ౨-౧౪॥
సంచారపూతాని దిగన్తరాణి కృత్వా దినాన్తే నిలయాయ గన్తుమ్ ।
ప్రచక్రమే   పల్లవరాగతామ్రా  ప్రభా  పతంగస్య మునేశ్చ ధేనుః ॥ ౨-౧౫॥
తాం దేవతాపిత్రతిథిక్రియార్థామన్వగ్యయౌ    మధ్యమలోకపాలః ।
బభౌ చ సా తేన సతాం మతేన శ్రద్ధేవ   సాక్షాద్విధినోపపన్నా ॥ ౨-౧౬॥
స పల్వలోత్తీర్ణవరాహయూథాన్యావాసవృక్షోన్ముఖబర్హిణాని   ।
యయౌమృగాధ్యాసితశాద్వలాని శ్యామాయమానాని వనాని పశ్యన్ ॥ ౨-౧౭॥
ఆపీనభారోద్వహనప్రయత్నాద్గృష్టిర్గురుత్వాద్వపుషో     నరేన్ద్రః  ।
ఉభావలంచక్రతురఞ్చితాభ్యాం  తపోవనావృత్తిపథం గతాభ్యామ్ ॥ ౨-౧౮॥
వసిష్ఠధేనోరనుయాయినం  తమావర్తమానం వనితా వనాన్తాత్ ।
పపౌ నిమేషాలసపక్ష్మపఙ్క్తిరుపోషితాభ్యామివ  లోచనాభ్యామ్ ॥ ౨-౧౯॥
పురస్కృతా వర్త్మని పార్థివేన  ప్రత్యుద్గతా   పార్థివధర్మపత్న్యా  ।
తదన్తరే సా విరరాజ ధేనుర్దినక్షపామధ్యగతేవ  సన్ధ్యా  ॥ ౨-౨౦॥
ప్రదక్షిణీకృత్య  పయస్వినీం తాం సుదక్షిణా సాక్షతపాత్రహస్తా  ।
ప్రణమ్య  చానర్చ విశాలమస్యాః శ‍ృఙ్గాన్తరం   ద్వారమివార్థసిద్ధేః   ॥ ౨-౨౧॥
వత్సోత్సుకాపి స్తిమితా సపర్యాం ప్రత్యగ్రహీత్సేతి   ననదుతుస్తౌ ।
భక్త్యోపపన్నేషు హి తద్విధానానాం ప్రసాదచిహ్నాని  పురఃఫలాని ॥ ౨-౨౨॥
గురోః సదారస్య నిపీడ్య పాదౌ సమాప్య సాంధ్యం చ విధిం దిలీపః ।
దోహావసానే పునరేవ దోగ్ధ్రీం  భేజే భుజోచ్ఛిన్నరిపుర్నిషణ్ణామ్  ॥ ౨-౨౩॥
తామన్తికన్యస్తబలిప్రదీపామన్వాస్య   గోప్తా గృహిణీసహాయః ।
క్రమేణ  సుప్తామను సంవివేశ సుప్తోత్థితాం  ప్రాతరనూదతిష్ఠత్   ॥ ౨-౨౪॥
ఇత్థం  వ్రతం  ధారయతః ప్రజార్థం   సమం మహిష్యా మహనీయకీర్తేః ।

సప్త వ్యతీయుస్త్రిగుణాని  తస్య దినాని దీనోద్ధరణోచితస్య  ॥ ౨-౨౫॥
అన్యేద్యురాత్మానుచరస్య భావం జిజ్ఞాసమానా  మునిహోమధేనుః ।
గఙ్గాప్రపాతాన్తవిరూఢశష్పం   గౌరీగురోర్గహ్వరమావివేశ  ॥ ౨-౨౬॥
సా దుష్ప్రధర్షా మనసాపి హింస్రైరిత్యద్రిశోభాప్రహితేక్షణేన    ।
అలక్షితాభ్యుత్పతనో నృపేణ ప్రసహ్య  సింహః కిల తాం చకర్ష ॥ ౨-౨౭॥
తదీయమాక్రన్దితమార్తసాధోర్గుహానిబద్ధప్రతిశబ్దదీర్ఘమ్        ।
రశ్మిష్వివాదాయ నగేన్ద్రసక్తాం  నివర్తయామాస నృపస్య దృష్టిమ్  ॥ ౨-౨౮॥
స పాటలాయాం గవి తస్థివాంసం  ధనుర్ధరః  కేసరిణం దదర్శ ।
అధిత్యకాయామివ ధాతుమయ్యాం లోధ్రద్రుమం   సానుమతః ప్రఫుల్లమ్   ॥ ౨-౨౯॥
తతో మృగేన్ద్రస్య  మృగేన్ద్రగామీ  వధాయ వధ్యస్య శరం శరణ్యః ।
జాతాభిషఙ్గో నృపతిర్నిషఙ్గాదుద్ధర్తుమైచ్ఛత్ప్రసభోద్ధృతారిః     ॥ ౨-౩౦॥
వామేతరస్తస్య కరః ప్రహర్తుర్నఖప్రభాభూషితకఙ్కపత్రే   ।
సక్తాఙ్గులిః  సాయకపుఙ్ఖ ఏవ చిత్రార్పితారమ్భ  ఇవావతస్థే ॥ ౨-౩౧॥
బాహుప్రతిష్టమ్భవివృద్ధమన్యురభ్యర్ణమాగస్కృతమస్పృశద్భిః     ।
రాజా స్వతేజోభిరదహ్యతాన్తర్భోగీవ మన్త్రౌషధిరుద్ధవీర్యః   ॥ ౨-౩౨॥
తమార్యగృహ్యం నిగృహీతధేనుర్మనుష్యవాచా మనువంశకేతుమ్ ।
విస్మాయయన్విస్మితమాత్మవృత్తౌ సింహోరుసత్త్వం నిజగాద సింహః ॥ ౨-౩౩॥
అలం మహీపాల తవ శ్రమేణ  ప్రయుక్తమప్యస్త్రమితో   వృథా స్యాత్ ।
స పాదపోన్మూలనశక్తి రంహః శిలోచ్చయేమూర్చ్ఛతి మారుతస్య ॥ ౨-౩౪॥
కైలాసగౌరం  వృషమారురక్షోః పాదార్పణానుగ్రహపూతపృష్ఠమ్   ।
అవేహి మాం కింకరమష్టమూర్తేః  కుమ్భోదరం నామ నికుమ్భమిత్రమ్  ॥ ౨-౩౫॥
అముం పురః పశ్యసి దేవదారుం పుత్రీకృతోఽసౌ  వృషభధ్వజేన ।
యోహేమకుమ్భస్తననిఃసృతానాం స్కన్దస్య  మాతుః పయసాం రసజ్ఞః  ॥ ౨-౩౬॥
కణ్డూయమానేన  కటం కదాచిద్వన్యద్విపేనోన్మథితా త్వగస్య ।
అథైనమద్రేస్తనయా    శుశోచ సేనాన్యమాలీఢమివాసురాస్త్రైః  ॥ ౨-౩౭॥
తదాప్రభృత్యేవ  వనద్విపానాం త్రాసార్థమస్మిన్నహమద్రికుక్షౌ    ।
వ్యాపరితః శూలభృతా విధాయ సింహత్వమఙ్కాగతసత్త్వవృత్తి  ॥ ౨-౩౮॥

తస్యాలమేషా క్షుధితస్య తృప్త్యై  ప్రదిష్టకాలా   పరమేశ్వరేణ ।
ఉపస్థితా  శోణితపారణా మే సురద్విషశ్చాన్ద్రమసీ  సుధేవ ॥ ౨-౩౯॥
స త్వం నివర్తస్వ విహాయ లజ్జాం  గురోర్భవాన్దర్శితశిష్యభక్తిః  ।
శస్త్రేణ  రక్ష్యం యదశక్యరక్షం న తద్యశః శస్త్రభృతాం  క్షిణోతి ॥ ౨-౪౦॥
ఇతి ప్రగల్భం  పురుషాధిరాజో మృగాధిరాజస్య వచో నిశమ్య ।
ప్రత్యాహతాస్త్రో  గిరిశప్రభావాదాత్మన్యవజ్ఞాం   శిథిలీచకార ॥ ౨-౪౧॥
ప్రత్యబ్రవీచ్చైనమిషుప్రయోగే     తత్పూర్వభఙ్గే వితథప్రయత్నః  ।
జడీకృతస్త్ర్యమ్బకవీక్షణేన  వజ్రం  ముముక్షన్నివ వజ్రపాణిః  ॥ ౨-౪౨॥
సంరుద్ధచేష్టస్య   మృగేద్ర కామం హాస్యం వచస్తద్యదహం వివక్షుః ।
అన్తర్గతం  ప్రాణభృతాం  హి వేద సర్వం భవాన్భావమతోఽభిధాస్యే ॥ ౨-౪౩॥
మాన్యః స మే స్థావరజంగమానాం  సర్గస్థితిప్రత్యవహారహేతుః    ।
గురోరపీదం ధనమాహితగ్నేర్నశ్యత్పురస్తాదనుపేక్షణీయమ్ ॥ ౨-౪౪॥
స త్వం మదీయేన శరీరవృత్తిం దేహేన నిర్వర్తయితుం ప్రసీద  ।
దినావసానోత్సుకబాలవత్సా విసృజ్య తాం ధేనురియం మహర్షేః  ॥ ౨-౪౫॥
అథాన్ధకారం  గిరిగహ్వరాణాం దంష్ట్రామయూఖైః   శకలాని కుర్వన్ ।
భూయః స భూతేశ్వరపార్శ్వవర్తీ కించిద్విహస్యార్థపతిం  బభాషే ॥ ౨-౪౬॥
ఏకాతపత్రం  జగతః ప్రభుత్వం  నవం వయః కాన్తమిదం వపుశ్చ ।
అల్పస్య హేతోర్బహు హాతుమిచ్ఛన్విచారమూఢః ప్రతిభాసి  మే త్వమ్ ॥ ౨-౪౭॥
భూతానుకమ్పా తవ చేదియం గౌరేకా భవేత్స్వస్తిమతీ త్వదన్తే ।
జీవన్పునః శశ్వదుపప్లవేభ్యః  ప్రజాః  ప్రజానాథ  పితేవ పాసి ॥ ౨-౪౮॥
అథైకధేనోరపరాధచణ్డాద్గురోః    కృశానుప్రతిమాద్బిభేషి  ।
శక్యోఽస్య మన్యుర్భవతా వినేతుం గాః కోటిశః స్పర్శయతా ఘటోధ్నీః ॥ ౨-౪౯॥
తద్రక్ష  కల్యాణపరమ్పరాణాం భోక్తారమూర్జస్వలమాత్మదేహమ్  ।
మహీతలస్పర్శనమాత్రభిన్నమృద్ధం   హి రాజ్యం పదమైన్ద్రమాహుః   ॥ ౨-౫౦॥
ఏతావదుక్త్వా విరతే మృగేన్ద్రే  ప్రతిస్వనేనాస్య  గుహాగతేన ।
శిలోచ్చయోఽపి క్షితిపాలముచ్చైః  ప్రీత్యా  తమేవార్థమభాషతేవ  ॥ ౨-౫౧॥
నిశమ్య దేవానుచరస్య వాచం మనుష్యదేవః పునరప్యువాచ ।

ధేన్వా తదధ్యాసితకాతరాక్ష్యా నిరీక్ష్యమాణః సుతరాం దయాలుః ॥ ౨-౫౨॥
క్షతాత్కిల త్రాయత  ఇత్యుదగ్రః  క్షత్రస్య  శబ్దో భువనేషు రూఢః ।
రాజ్యేన కిం తద్విపరీతవృత్తేః ప్రాణైరుపక్రోశమలీమసైర్వా     ॥ ౨-౫౩॥
కథం ను శక్యోఽనునయో మహర్షేర్విశ్రాణనాచ్చాన్యపయస్వినామ్   ।
ఇమామనూనాం సురభేరవేహి రుద్రౌజసా  తు ప్రహృతం  త్వయాస్యామ్ ॥ ౨-౫౪॥
సేయం స్వదేహార్పణనిష్క్రయేణ న్యాయ్యా మయామోఇచయితుం భవత్తః ।
న పారణా స్యాద్విహతా తవైవం  భవేదలుప్తశ్చ మునేః క్రియార్థః   ॥ ౨-౫౫॥
భవానపీదం పరవానవైతి  మహాన్హి యత్నస్తవ దేవదారౌ ।
స్థాతుం  నియోక్తుర్న హి శక్యమగ్రే వినాశ్య రక్ష్యం స్వయమక్షతేన ॥ ౨–౫౬॥
కిమప్యహింస్యస్తవ చేన్మతోఽహం యశఃశరీరే భవ మే దయాలుః ।
ఏకాన్తవిధ్వంసిషు మద్విధానం పిణ్డేష్వనాస్థా  ఖలు భౌతికేషు ॥ ౨-౫౭॥
సంబన్ధమాభాషణపూర్వమాహుర్వృత్తః  స నౌ సంగతయోర్వనాన్తే ।
తద్భూతనాథానుగ నార్హసి  త్వం సంబన్ధినో  మే ప్రణయం  విహన్తుమ్ ॥ ౨-౫౮॥
తథేఇతి గాముక్తవతే దిలీపః సద్యఃప్రతిష్టమ్భవిముక్తబాహుః   ।
సన్న్యస్తశస్త్రో  హరయే స్వదేహముపానయత్పిణ్డమివామిషస్య  ॥ ౨-౫౯॥
తస్మిన్క్షణే  పాలయితుః ప్రజానాముత్పశ్యతః  సింహనిపాతముగ్రమ్  ।
అవాఙ్ముఖస్యోపరి పుష్పవృష్టిః  పపాత విద్యాధరహస్తముక్తా ॥ ౨-౬౦॥
ఉత్తిష్ఠ వత్సేత్యమృతాయమానం వచో నిశమ్యోత్థితముత్థితః   సన్।
దదర్శ రాజా జననీమివ స్వాం గామగ్రతః  ప్రస్రవిణీం   న సింహమ్ ॥ ౨-౬౧॥
తం విస్మితం ధేనురువాచ సాధో మాయాం మయోద్భావ్య పరీక్షితోఽసి ।
ఋషిప్రభావాన్మయి  నాన్తకోఽపి ప్రభుః  ప్రహర్తుం  కిముతాన్యహింస్రాః  ॥ ౨-౬౨॥
భక్త్యా గురౌ మయ్యనుకమ్పయా చ ప్రీతాస్మి  తే పుత్ర వరం వృణీష్వ ।
న కేవలానాం పయసాం ప్రసూతిమవేహి  మాం కామదుఘాం ప్రసన్నామ్  ॥ ౨-౬౩॥
తతః సమానీయ స మానితార్థీ హస్తౌ స్వహస్తార్జితవీరశబ్దః   ।
వంశస్య కర్తారమనన్తకీర్తిం  సుదక్షిణాయాం తనయం యయాచే ॥ ౨-౬౪॥
సంతానకామాయ తథేతి కామం రాజ్ఞే ప్రతిశ్రుత్య   పయస్వినీ సా ।
దుగ్ధ్వా  పయః పత్రపుటే  మదీయం పుత్రోపభుఙ్క్ష్వేతి   తమదిదేశ ॥ ౨-౬౫

వత్సస్య హోమార్థవిధేశ్చ  శేషం గురోరనుజ్ఞామధిగమ్య  మాతః ।
ఊధస్యమిచ్ఛామి తవోపభోక్తుం షష్ఠాంశముర్వ్యా  ఇవ రక్షితాయాః ॥ ౨-౬౬॥
ఇత్థం  క్షితీశేన వసిష్ఠధేనుర్విజ్ఞాపితా   ప్రీతతరా  బభూవ ।
తదన్వితా హైమవతాచ్చ  కుక్షేః ప్రత్యాయయావాశ్రమమశ్రమేణ    ॥ ౨-౬౭॥
తస్యాః ప్రసన్నేన్దుముఖప్రసాదం    గురుర్నృపాణాం గురవే నివేద్య ।
ప్రహర్షచిహ్నానుమితం   ప్రియాయై  శశంస వాచా పునరుక్తమేవ ॥ ౨-౬౮॥
స నన్దినీస్తన్యమనిన్దితాత్మా    సద్వత్సలో వత్సహుతావశేషమ్ ।
పపౌ వసిష్ఠేన  కృతాభ్యనుజ్ఞః  శుభ్రం  యశోమూర్తమివాతితృష్ణః  ॥ ౨-౬౯॥
ప్రాతర్యథోక్తవ్రతపారణాన్తే   ప్రాస్థానికం   స్వస్త్యయనం ప్రయుజ్య  ।
తౌ దంపతీ స్వాం ప్రతి  రాజధానీం ప్రస్థాపయామాస   వశీ వసిష్ఠః  ॥ ౨-౭౦॥
ప్రదక్షిణీకృత్య  హుతం హుతాశమనన్తరం భర్తురరున్ధతీం  చ ।
ధేనుం సవత్సాం చ నృపః ప్రతస్థే  సన్మఙ్గలోదగ్రతరప్రభావః    ॥ ౨-౭౧॥
శ్రోత్రాభిరామధ్వనినా   రథేన స ధర్మపత్నీసహితః సహిష్ణుః  ।
యయావనుద్ఘాతసుఖేన  మార్గం  స్వేనేవ పూర్ణేన  మనోరథేన ॥ ౨-౭౨॥
తమాహితౌత్సుక్యమదర్శనేన ప్రజాః  ప్రజార్థవ్రతకర్శితాఙ్గమ్     ।
నేత్రైః  పపుస్తృప్తిమనాప్నువద్భిర్నవోదయం  నాథమివౌషధీనామ్ ॥ ౨-౭౩॥
పురందరశ్రీః  పురముత్పతాకం ప్రవిశ్య  పౌరైరభినన్ద్యమానః   ।
భుజే భుజంగేన్ద్రసమానసారే  భూయః స భూమేర్ధురమాససఞ్జ  ॥ ౨-౭౪॥
అథ నయనసముత్థం  జ్యోతిరత్రేరివ  ద్యౌః
సురసరిదివ తేజో వహ్నినిష్ఠ్యూతమైశమ్   ।
నరపతికులభూత్యై  గర్భమాధత్త రాజ్ఞీ
గురుభిరభినివిష్టం  లోకపాలానుభావైః  ॥ ౨-౭౫॥
ఇతి శ్రీరఘువంశే  మహాకావ్యే కవిశ్రీకాలిదాసకృతౌ
నన్దినీవరప్రదానో   నామ ద్వితీయః సర్గః  ॥

